
Erkit ci €én vuccianya ramma ki etimma ki codoi 2021

Belinit cT ijiaroné eeta

Balna ma ngi €&n nyfiloi codoi nyitlowa wii
&én Tiic erkita ci €én vuccaknya ramma ki
etimma ki codoi. Ebél balna doolia ki
ngithorok cik Laarimak nyaraga ci kelegenu
Laarimmeyyiey kumudiay ngéné ci agaai
belinit jurrung nginiwa ci athi Munuki ci &én
C Jubatéy. Ithiahanani balna néégé
lawintia. Alayyie Marino Kalipdithi. E&n
balna eeta vélék cik aati belintia niicé
ommoto ki wec. Belintia niicé engeryie eeta
goolliok iyyio &én naboo eeta cik agam
Th606go bl iyyio. Eeti god codoi ki eet
ciginik. Engerothi balna in66g6 vélék
nyaragéta. Eberyia balna néégé tharyiok cik
agawini goo néégé nyaragawa ici ABC ci
iyiaintiowu.

Cik ehedothi loota wo &&n tharyiok cik eet
wik balna aati belintia niicg;

Cik &én (A) athTTn56gd Athan

Lokiyo Peturu Hillario (Et ¢ makT)

Nataléna Najore

Kelementino Baalin

Volora Loolar

Cik €én (B) athi 1n66g6 Bit

Abel Abenyo Celethte (Et ci maki)

Yoané Lobele Peturu

Magarita Nakiyiona

Lino Lokiyiona

Cik &én (C) athi n66g6 Ciith

Kenedi Anderiya Kenedi (Et cT maki)

Marino Koliputh

Ithtéla Kai

Laura Yoané
KT et ci g66 6kdban thoothonniok
Laarimeyyiey ci athi Ngitivori Yoané Hillario
Eén balna coo itin cf owu cT ebelini doolia ki
ngithordk cik Laarimak Jubatéy. Athiraryi
balna néégé vélék 1thong go6 anycik et
cining cT maki kébél nyaraga ci kelegenu

Tthdng 6wdb néégé buu nyaragétéy icik
agam néégé, Tthong ma ngi édécak go6o eeti
belinit apani né&gé vélék et athina. Elémdnt
balna tonniowa vélék ma ngi ébél nyaraga
ci kelegenu Laarimeyyiey.

Nyaragéta balna cik engerothii eet €& &én
nyaraga ci:
1- Iyiaintiok cik avvu eetinéy icik
Laarimak
2- Tawillic cidici ¢ meerihi
3- Lyiainit cT kelegenu Laarimeyyiey
4- Abacca ci Ririwaninu
Laarimeyyiey
5- Iyiainit ci Towono.
Anyothi balna g6 tonniok nyagagéta iyyio
cik iyiaintiok cik 8v8 min min. Ithdng thi ki
yoko ma ngi ayak goo toon |éétar &€,
thina neccie g66 thar ciginik.
Othéétha Ngitivéri Yoané
Thoothonniok cik avvu eetinéy icik aatt
belintia &&
AthT alaani wii balna rééni Marino kolipGtht
ne, Katali 6rrot eet cik SIL ma ngt
éngényca g6l ci katT god ebelini doolia ki
ngithordk ketee. Athi ne &él kati belinti coo
doolt cik Laarimak ki ngithorok kitilithia
thodtha i ahaat ¢ ngaagini. K6dé woyyia
ma ngi aati néégé 6160 ici gaalawu nginiwa
wii 6thoothi eeta thoothonniowéy icik
meelik Tcik 8&n nyégélé nyégelé itinnyiay
vélék. Ethér né d&sli ki ngitharak athi ne,
ablinna thék néégé ma ngi athidini g6ol ci
adimani néégé belinit ki ci acin né && orrot.
Uduwa né thaoth i ayak né kéénga icinnt
kT thooth ci édénya né eetinéy cik één
Laarim cik aati Thirikata cik atalnei tho6th
i ébélT nyaragéta 1thong thi koothi kénné
nyarobinya cik 6t6dT tolomirét koot ngatt
€bélT eeta nyaragét kodowé. Aduwa né atht



ne, baa erkit coo balna ma ngi aviya né ict
olu, acin né eet cik mayyik cik Laarimak ma
ngi ayak nyaragét cik eheeddi Laarimeyyiey
athinéy icigik vatikéy icik aaté. Athi ne
amudothi né Jorji Naita riia ma ngi ayak
nyaraga ci nyitlowenu Laarimeyyiey Tthéng
€bélT. Acin naboo Rind ici Awurelio ma ngi
ayak nyaraga ci ABC cT iyiaintiowu atia
ithong ébél g66 nyiangli ma ngi aavu loota.
Ennek thi né doélT ne nga agiitia callé
kébéré, umuddia itin cT arumonu kodoweé ki
itini coo wo Tthong ebellu nyaragét nigac
wo.

AthT naboo eeti cT maki ci t60n ci athi Athan
Lokiyo Peturu Hillario ne, Gb{ina 6rrét ma
ngi kayait nyaragét cik ebellie Laarimeyyiey
thootha Tcihac do6 wo, 11 thi coo itin cinac
d6o ci adiim ma ngi kacin ngi kagai belinit,
athii ngati énné itina Tci karuméné doo ki
kebelidy. Ajin né tonniok kelemit ngatt
arumdné dookitht kati ngi één 166¢T
torkondm vatikéy icik aaté néégé ithong
ebelit nyaraga ci odoi nyaragétéy icik
anyothi Th66g6 €&. Athi né ne, imiida né ma
ngi abilinna 6rrét ngatt ébélT thdoth ¢t
Laarimo ngati aaté eeta cik meelik.

AthT naboo eeti cT maki ¢ t60n ci atht Bii
Abél Abenyo Cé&léthté ne, 60 belinti cT EbélT
né nyaraga &€& 66 cinni. Niyiang godla ici aga
balna n66 né ngati ébélT Tthong Ginditik ma
ng athii ngati &béli. Inddns thi ci alitané
Tn6onG belinti &&. Atht ne aanyik belinti ¢t
adiman né ki eet &€& koboda géényithi wii
belinit cinni, ithdng athii nga kati naboo
aliita. Ennei né tonniok ne, keberyia 166¢T
torkondom kit katt g6o ci kalimant belinit.
Itorik naboo cik athi ne athii ngati &&né
[66¢T torkondom déo, athi ne ma ngi athi tiici
abilkT 166¢T lomidika katT kabodia lawintia
buu &én itin cT ablina woyyia ngati
karumoné Tthong kebelidy. Nga atirith eet
noko ennei ne &én belinti ¢ athlinni eeti kéél
Thd6nd dod.

Turnanta cinni, 6kkd balna belinti jurrung
gandna. Ithéng aneeta Ngitivéri balna ci
kadimanei eet avuthit ci belintio 8. Kiilita
athiir ki maam cik alali thong idimanehet

Elithabéta kit kanyeta kit kiiny(ik na
lawintia. Ibil nga.

Othéétha Ngitiveri Yoané
Itin ¢ avuthit ci ngithorowu

Abullie nyithorot loociowéy icikko vélek,
Tthdng didi thék ayak nyithordt tiic cobbi
orrét ¢ woccia adiman néégé loociowéy
icigac dihimik wo vélék. Ma ngi nga eeni
nyithorowoc, arik dwa icunni gaa ithi ne if
thék aniitia kir ci anyii looc cT avé niia wo
kiiblina niyiang nyatarka één nyithorat
thinin cT loocu, kamui woyyia kit cT athiini
néégé athii avuthiti ¢ abuuna t6 looca coo
vélék.

Edeciay thédth coo ngato Joel Lokiyiona

Ngaay cik Laarimak cik 6vvo lawintia
Patatiy

Owvvé balna ngaay ci Laarimak lawintia
Patatly lawintia cobbi 6rrét, nyatarka één
balna neccie erkit ci balna ahadant eeta
wuet cT balna da 6ddlant thoéth ci
Nyekuco téona ici Kapata erkinyiay Tcik
één eet tur (100). Nyatarka ivitia balna
00t eeta cik loociok vélék naté, ithéng tht
balna Ttingathé Laarimi cik ngayyik 66t
néégé buu agamtothik médéén cik 6vvo
alayyie naté iriok balna néégé ki
makayyioit ci ngaanu ci athi thar ciginik
Luciyia Antoni Gore ki Luciyia Nakolongo
Pétiird één cikkd balna ngaay cik Giwa
gonoogi.

Ayak balna néégé kaal cik 6vvo anyi
kelethia ci Nalingard Patatly, ayak balna
néégé tomat, tlwdliinya, labt, nyimé, ki
kaal 66gi naboo cik athii ci agayyi. Ma
balna ngi 66t néégé Patatiy, 6kkd kénné
tomat cining €& adaai godla liila ct
Thingaita nyatarka da balna ecebjie taang
neccie orrdt Tthong athii da naboo ci éggé
buu kédé awiid maam buu. Inddnd thi
balna cT adaakni taang neccie €. Ma
balna naté anganyité eeta Laarim godla ci
ayahant kaal cigik vurtia, Tthong thi balna
entek néégé paadir ki kommithona ne nyia
abayahantietu wo, athii cTitionanu
toromile tamanoko nyia?



Adak balna da kéggé tugueti cigik ngati tht
balna avaracith ngaay cik Laarimak 6rrot
nyatarka athii néégé ci 6délan Kapata itina
ci edeemothi ci lawintio, athi thi balna
ngaay neekie ne, moko woyyia baalia &&n
néégé eet cik uwantani kaaliy cik ayawothi
néégé kelethia ci Nalingaré.

£én coo ngum ci ngaa ci agaam ngaay Luciya Antoni
Gore

Ngaay cik aduwa thoothonniok cik lawintiak
Patatiy

AthT balna né mééli eeta cik avvu lawinit ci
Nalingard, kodoot, ngaay, buweeci,
makayyiok, gaala ki eet cik kelethianyawu.
Alutiai eeta cik loociok cik Thauth Thudanit
vélék ngati odoi Patatiy ngi acini eet é&én
meelitini cT eetu kuu, mééli 6rrét gimanoko,
aduwa thi balna Kai th66th baa ngi alayyie
eeta Kimotonga. Aduwaai balna eet ethei
ne, ablinna eeta ngi Tjakci kati ngT irioni
paadiri eet kelethiawa aruuk doolia cik
kidik, acalcal 6rrot gimmanoko athii ¢t anyi
paadir kirion jurrung 1thong naboo athii ct
anyi eet kelethiawa kithihit thooth ¢t
Nyekuco. Atalneei thi balna eeta théoth ci
aduwaai néégé eet 6.

Irion makayyioiti ci ngaanu Kimétonga

Irion balna Luciya Antoni kelethiawa
Kimo6tonga aduwaai balna né eet ethei ne
ablinna ngi avvu eeta vélék kelethia, Tthéng
ablinna naboo buu ngi 6vvo éngényét
kelethia cobbi Kimdtonga, kithii ¢t alawini
tigd eeta thukula, Tcinit da nond niigia ngt
kalayyie naaga erkinyia dawdiiik thukula ct
Kimotdngi. Nyia god ci 6goon ketee, thong
ennei KEIEmén ne, ibalallé ki aniitia ngatt
akunie dookithi alawinie eet cugunik
Laarim, kalaweci naaga aniitia Nyekuc

goola ci alawiniet niia dookitht erkinyia
vélék cugunik ngato.

Thaar cik ngaay cik balna 6vvé Patatiy wo
cikkd

Luciya Antoni, Luciya Nakolong Pétiir,
Margarita Paulo, Cicila Nakiyo, Rotha
Nakinei, Ritia Remijo, Natiewo Luka,
Koraya Natumungole, Nakinei Luka,
Natabo Natumungole, HElén Lobario,
Nakwam Loitanyang, Nadorith Loitanyang,
Nadoci Naturo, Natabo Lolar, Doci
Faustino, Rachoi Longoluo, Faustino
Logotho, Angelo Lopir, Naremo Loweluka,
Lokuta Lino, Nangololo Wurkori, Nakai
Lobuku, HElén Yothebo, Nakinei Liyang,
Nateo Makirano, Nalar Lopir, Lomua Iko,
Nawuren Loyia, Nakolong Tebalinga,
Rejina Jima, Marta Antoni, Nakwarith
Longeyia, Kadong Lemnyakori, Lopio
Lomuria, Maria Libino, Nakwarith Gaitano,
Marta Mario, Maria Lomua, Nathuru
Lonyarangole, Rejina Mahamed,
Nakolongo Loduko, Natio Lomong ki
Mauritho Lochek.

Irion paadiri KEIEménT kelethiawa Kimdténga
Rion ci ngithorok cik Laarimak

Irion balna ngithoroi cik kidik cik Laarimak
Kimotonga balna ngi &één nyiilowi dmmot
korra ci één etimma kdmmotd erkita ci één
vucciaknya ramma ki etimma ki codoi.
E&n balna thoothonniowa cik aduwaai eeta
cik avvu Jubatéy iyyio cik adiim ngi 6thél ki
6696
1-Théoth ci avvunni ngithorot
wanico cik Juba koréok
2-Owuanit ci nyarobinyawu nyiilowa
3-Riménit cT ngithorok cik Laarimak



Eliza balna ci &&n et cobbi ci riono. E&n né
naboo makayyioit ci dwobéci makayyioit ci
agam ngithordk cik Juba wii athi thar
ciginik Jamith Taban. Othadth balna né
go6o6la ci aduwaci ngithdrdk cik olu
thoothonniok cik adimanni Jubatéy cik
adiman ngithoré cik één galaa cik Juba,
ma naté ethek né K&IEmén ne 66 rion coo
lawintia. Ithdng ma balna ngi &décak
K&léménT lawinit uduwak balna néébu
ngithordk cik olu é& godl ci aaté eeta kodé
goolliok cik agami eeta eleeti cigik min
tlwaintia cT1 eleeti cigik.

Ma balna ma ngi édécak Eliza Lino, itinga
Kamithi atajan thoothonniok cik ngithorék
cik Laarimak.

Athi baa né ne, athii riménti ¢ ngithorowu
t060, TNn6ONS Néén cT acTné niia ngatt kothii
dikanét buu wo, abacie 166¢T cinac 6rrot
aka pirnanéti gimmanoko. Kadiim naaga
makayyioit ci ngithorowu kit katT go6 kadk
kothoothiet loociowéy ugwuantik cik 6go6n
ki Toriti kodé ki Kapata,
B kddé ki Chudumi kati ma
" ngi kayak thoothonniok
00gT1 cik awuci. Atht
naboo né ne adiim eet

- koyyia nyarobinya cik

L. kadimani duwwuo kodé

¥ lodingding c1 yoko
&géréthannit eeta €&, cin
da yoko néond ma katt
attiey 6vvo katl awiidé eeta ngatdang?
Adiim ngi karlimé naaga ngithors kit kati
kidimanit thoothonniok cik looc cinac
jurrung. Atajan balna naboo né thdoth ci
kdowané nyarobinya atht ne, adiim ndo
ngithordk kaavvuté loota kidimantothik
jurrung go6la ci Ebérani néégé makayyiok
cigik 1thong thi katina kit kiticannit
thoothonniok 8697 cik abilki nyarobinya cik
6o6wa eeta, ki thooth ci ariiméni ngithorst
cik Laarimak. Ithéng balna itirith Kamithi
ngithordk ethei ne adiim woccia ngi katican
tiicané cigac 661 buu go6 kaganoko, cik
abilki kuukwua namatavalinya, kavaada
tholomo.

AthT naboo Lokwangani ne, katali nyemut cT
ayaha eeta cik avvu Jubatéy &g, ithong Ttht
ne, ayak ngithoroi cik lootuk riiménit, ayak
makayyioit cinihg, TN66nd thi Christ Julum
Kadong cT agam ngithordk cik Napat, ithong
athi ne adiim ngi arumdy néégé Tthéng kit
kat? kidimantek thoothonniok cigik jurrung.

Othddth naboo Logwe athf ne, uruwuet
ageeta giithiakthéti 6rrot godla ci athii ¢t
kartiméni, ithong kadiim eet cik obbitik buu
kaavvuto icinac buu kii katT goo kithirayiet
ageeta ngithdrdk. Ithdng Tthi ne adiim
nodnd ngi kayakca rion ithdong
kuduktiawung thoothonniok cigaak.

AthT naboo Amothi ne,
eegin ngithorot kébéré cik
loocak, kitingatho,
kaavutd naaga ki tiina
thong. Adiim da naaga ngt
kothodth thooth i één
didi, kayahit thinneti cik
odoi, Tthong kati kurumtdy
[66¢T torkonom ci golla
nyiilowa ci &én 6mmotd erkita ¢ één
vicciaknya ramma ki etimma ki codoi.

Ma balna naté noko 1itd néégé vélék ne,
arumdy kati néégé vélék ithong othoothito
kaal cik adiim néégé kidimanté erkit coo.

1bil nga Davide Lokwatem

Ilimanté limanniowa cik thukul ct
kelethiawo

Baa nyiilok ¢t 6mmoto erkita ci één
vucciaknya ramma ki etimma ki codoi, ayak
balna limanniowa cik Laarimak liman ci
thukul ci kelethiawo Kimétdnga. Ingathi
balna limanniowa cik 6vo aliman In66go
Jubatéy. Arakci balna Tmma noné 1ct owu
Cawurelio. Ma balna ngi arowi né Laarim,
amudothi kénné kothii toromilét cik dwé
kddolanit kiméténg kodé kutukutuk bu
kothii. Ma balna ngi 6ké né ngati thootho,
anyam kitk kédolan Natddla amudothi
kothii ngd6t ci thootho Natddlatéy. Athii né
ci agawi ma ngi 66t eeta vélék othoothitd



kalamininga. Ma balna ngi 6boda né
kim&tong, ivittia uduktiak eeta kit baa
kanyam né kiitik kothothidy ki eet
kalamininga tiddina aruwei Loriyok. Ennei
eeti cT balna aricana ijjio loriyowa ne,
“Ijjio vélék t66 athii dliwiik nyatoromili ci
ne, odoi kutukutui ngato ci balna g66 6kkd
kimdtdnga diit &géréthani thooci. Ithéng
codoi &€& adiim ma ngi atabji nd6 kit thi
kdcdda ijjio”. Ma balna ma ngi athiht
limannioiti coo thodth co, othoothidy né ki
limannioit cobbi ci Kimotdngi kéél Thond
kanytk doolT cik thukulak koot kocodia
ijjio. El&ém balna limmannioiti c obbi &&
ébéra dooli ommoto cik tiirtik, €&n balna
cik maacik turgi thong één ci ngayyik
ramma. Elemit doolia ma ngi 6vvo,
uduwak thi limannioiti ci balna avi tiici
neccie athinnéy iciginik & et ¢ maki ci &él
liwa Tn66gd godla, dihimitina cT Nyekuco
€lémi néébu ma ngi ayak Thd6gd Tthong
0bodai Thdond nyatarka balna gértha gool
€én 166¢T nyerem. Ma ngi 6wo eeta iriok
néégé ki et ci maki. 06t balna néégé
kodolanit TcT awurelio jurrung ma balna
ngi acin néégé dodlT ithinga woyyia doolia
Qdlt ngatt amiréné kér nicé doo noko.
Entek thi do6lT né komonit ithong koot
lootha. Ma balna ngi acin doolia ngi 6vo
goonogia cik LoriyoT kuuraha, 66t néégé
bu. Ové kénné doolia ci Loriyol ennei ci
Kim&tongi €€ né kicimicit micit ci
kijiaroné. Ma balna ngi élémT cik
Kim&tongi & Tmicit thina. Ijjiaritd yoko cik
KTimotongi €€ cik LoriyoTl, athaan naboo
tammu varawa ci aminyi €&. Ma balna

seee

vara cT Terawo ci kaalia & imtidak tammu
kuuk Th66g0 kerecie yoko kortonita
katablingté nyaragét thdng. DThimé naboo
ngaay cik Laarimak balna ma ngi am{dai

Uduwak thi limannioiti cT aku Jubatéy &
limanniok cik avu liman && kurumtdy vélék

ba ngi &én nyiiloT wec ci nyiilok ¢ci 6mmoté
erkita ci één vucciaknya ramma ki etimma
ki codoi nyatarka aku goonia ci balna nga
ungniai vurtia éé kit kati kidimantek néégé
&t&déhan limani kuu. Ithdng thi ba ivitia
néégé athirardy jurrung. Ingana cik
cawurelio &8 buu balna jurrung. E&n balna
néégé wec kivitia yoko kereyiowa naaga
vélék Kimotdnga gii baa ngi 6délan
limannioiti cT akku Jubatéy. Ma balna
ngerethietin cinni &téréaf thi liman, ma ba
ngi kanyica gaalinit cobbi cT Laarimo kiyyia
ka6, ikiyya 66 jurrung makawun. Ma baa
ngi édénya né liman, acin abiinna ki gaala
cik obbitik buu cik woyyia avuni kilimanté
kT katT ngi athii limaniowa nekie ¢t ddli,
athi né ne kiilila woccia néégé. Ilimané né
bu ablinna balna 6rrét ibalallé ki Nyekuc.
Edecciay thédth co ngato Ngitivéri Yoané.
Rion cT eet cik ayak d66lT Kakuma Kényatét
Kim6tonga
Balna nyiilok ci 6mméta, ithianani balna
rion ébéla no eeta tégél ci kelethiawo kit
kalayidy. Ma ba ngi alayyidy vélék uduwa
thi ba K&léméni thooth ci riono. MEEIT
balna ngaay do orrét.
Ma ba ma ngi uduwuay thoéth, Gtlivva thi
balna K&léménT thaar cik d6olT cik att
Kakuma €&, &én thi ba doolia nekie cik att
ciithénéy icik één torkowéc kodaslan ciithi
cik €8n 6mmotd ki ramma do (9-12). Ma ba
ma ngi avviié thaara é&, iyiakan g66
baatiné ki yaati dooleco 6rrét athiran g6
kéggé ngaay buu. Ma ba ngi één nyiilok ci
ommoto kirionna balna naaga Kimétonga
aneeta K&lémén Kerenniok ki Davide
Lokwuatém. Riona niicé kenneca balna
naaga baajigi ki ngaagi dodlt cik ati doolia
cigik Kakuma ne, ablinna ma ngi 6th66thdy
néégé ki dodli cigik Kakuma. Atali kéggé
doolia cigik ké 6rrot. Riona niicé kénnéca
balna naaga Th66go ne, ablinna ma ngt
itioni eeti doolec cinni nyarobinya cik



caava ki ceremua. Athii UN cT anyi dooli
ceremua anyi néége In66gd ahat do.

Ma balna naté keentea naaga Th66g6 ne,
ablinna ma ngi ébéra néégé eet cik &én iyyio
cik 6vvo irioni dodlT Kakuma, eet cik maacik
ramma ki ngaa codoi.

Eberyia thi ba néégé eet ramma ki ngaa
codoi thaaryiok cikka.

1- K&lémén Kerenniok Yothebo

2- Alaan Nyeriang

3- Maria Lokidori

Riona niicé athi ba baajigi ki ngaagi dodlT
ne, kérépanana thék baarit naaga
nyarobinya kiT kati kitiontitha dooli cigak ké.
Irion ba eeta athi eeti imma ne, abilinna
barit naaga bu kanyi d6olT koot thukula kit

kat kivita kagamit looc keeliet taalia ki
thukula ki tiiciok cik ukumawak buu.

Ma ba ma ngi eberyiay eeta 1itd thi eeta ne,
ovo tooko eeta cikkd Kényatéy kuu? A
néégé ne, kuluttia nyarobinya athi ba alaant
Lowuyi ne, kadimana naaga Thugorona
t66mat. A gwuak ne, kadimana thék.

Ma ba naté 1itd ne, karumai naboo kati ma
ngi één nyiilowi tur nyiilok ci Gmmoto ki
codoi kiT thi kaaryik théoth ci kalGtant
nyarobinya.
Edecciay thé6th coo ngato Kélémén Lopeyok
Yothebo
Ot6d6cd nyithdrdt caava cigik

0d6ds nyithsrs cik Laarimak loociok vélék
caava cigik adiim ma ngi 6v6 Laarima kot
&&. Irionitd cik aati Jubatéy Tthong etedik
lomidikanya cik allitani néggé ijjio cik &él
ma ngi ayak Thodgo kodablanit korsok
Laarim. Athii nyiréi né kamiiltkca thék katt

naaga inyiay cik kidik gii ma ngi kedeciaha
[Gténit ci adiimi TcTning niyiang nyatarka
uwucehiet 6rrot erkit coo kidiimta ma ngt
kdvo kardimnya lawinit cihang ki
gotoonogiet niki aati 6166 €&. Kithirayia
thoothonniok cik meelik cik gerthek 6166
théng awucecet thdoth ci athirari kitata
dookitht ithong athii ¢i aciné buu. Ayahacet
ngamonéta kidiimta ma ngi kovvo kacina
ngii thitan c1 ikiyyiak looc cinang, abiinna
ngi kdvd kédényana kalayiowua. Tthi
ny&gélé avuthiti wii nyithorowu buu Gwi
ngéné adiim ngi kévvé kamiidana. Théotha
ci balna ayak nyithorat ennei eeti ¢ maki ne
Gtlwiweé thootha Tthinga eeta aati ki balna
kdindk. Atalt né avuthi ci ruménét ci doolenu
éé eyehethei rii kati ngi aati nyepeyio
kodowé, atht ne kicina thék kir ma ngi anyia
ne ootu kénné kati idimantewu looc cinac
didi. Athi né ne, ithiico eeta cik woyyia
ngani GdlT ngati 6vvo adimanecet ageeta
looc. Aduwaai gaalinti ci agam nyithorok cik
aati Jubatéy nyithordk ennei ne 6toth
ithdng ma ngi agayu ngi étémantdy ki weet,
a ne kuuki néébu katik ci et Tmma ci GalT ma
ngi anyet tagadgadi imma ci 6délaniet
korook. Athi nyithordi cik aati loociowéy
rééna ne ma ngi kacinei looc cinac kaal cik
gerthek, athii ngati ablinani nyatarka katt
ngi kobodiaha Tthinga kamidaca eet wiik
balna kiitinica né&gé. Ind6nd thi ci adiimi
néégé ngati éélané. Athi ne ma ngi aadicé
nyithordk wiik olu ngatt adimanéci looc
kivitiaha thi néégé, elemit thinnetinéy didi
athi ne &€l kati Nyekuci 1h66g0 kidimantek
looc cining kodé kényékti thoothonniok cik
gerthek. Athi ne kadiimnya thék kir néégé
ngi kaduwaca cik olu nyia ci ablinna ithdng
nyia ci gerthek.

Edecciay thédth co ngato Ngitivéri Yoané.

Ma ngi adiim agga eti thooth

Ma ngi adiim agga eti Tmma thddth coo téhééda nyarada coo théotha ict laarim_project@sil.org
K6dé avuyya kebintia ci ngdotua ciganik ko 0925612376.

